
Íþróttamaður ársins UFA.
Góðan daginn,

Fyrir utan það að veita verðlaun hér fyrir gamlárshlaup UFA þá ætlum við að verðlauna  íþróttamann ársins hjá UFA…  Í ár var valið mjög erfitt því það voru 11 íþróttamenn innan UFA sem voru tilnefndir.  Þetta sýnir svo ekki verði um villst að UFA hefur innan sinna raða íþróttafólk í fremstu röð á Íslandi og það á bara eftir að fjölga í þeim hópi á komandi árum.  Þrír íþróttamenn stóðu upp úr í atkvæðagreiðslunni og hefðu í eðlilegu árferði unnið hver og einn.  
Kolbeinn Höður hljóp mjög vel síðasta tímabil og vann marga góða sigra á tímabilinu.  Hann hefur svo hafið þetta tímabil með stæl með því að verða stigahæsti keppandinn á áramóti Fjölnis um síðustu helgi og stefnir bara hærra á næsta ári en þessu og mun örugglega gera tilkall til þess að fá þennan bikar fyrr en seinna.  Við vonum að hann fari að banka á Olympíudyrnar sem allra fyrst.
Þorbergur Ingi setti brautarmet í fjögurra skóga hlaupinu í Fnjóskadal og bætti svo brautarmetið á Laugaveginum í Júlí.  Auk þessa vann hann ýmis hlaup á árinu.  Þorbergur stefnir einnig ótrauður að því að komast til Ríó.  Þar ætlar hann þó ekki að dvelja á Copacabana ströndinni fyrr en hann hefur lokið við maraþonhlaup Olympíuleikanna.  Við vonum að sjálfsögðu að hann nái þeim lágmörkum sem til þarf á næsta ári.  
Þessi afrek lutu í gras fyrir landsliðskonu, spretthlaupara og langstökkvara.  Sú ágæta stúlka er einnig í Olympíuhópi FRÍ 2016.  Íslandsmetið í 100m er 11:62 en Hafdís mun slá það næsta sumar ef fram heldur sem horfir enda á hún 18  100 metra hlaup undir 12 sekúndum síðustu 3 ár.
Í langstökkinu setti hún Íslandsmet aftur eins og 2013 bæði innan og utanhúss og keppti í fyrsta sinn í þeirri grein á Evrópumeistaramótinu í Zurich ásamt 200 metra hlaupi.  Á árinu stökk hún lengst 6,72 metra á Sauðárkróki og var það vel yfir lágmörkum Olympíuleikanna í RÍÓ  þannig að hún ætlar sér stóra hluti næsta sumar og mun ekki gefa frá sér þennan afreksbikar UFA baráttulaust.    Auk þessa var hún valin íþróttamaður Akureyrar á síðasta ári, 2013.
Í kjölfar þessa árangurs hennar og Gísla þjálfarans hennar hefur hún hlotið útnefningu til íþróttamanns ársins hjá íþróttafréttamönnum  í fyrsta sinn en vonandi ekki í það síðasta.  
Í ljósi frábærs árangurs hennar sem fleytir henni í fremstu röð íþróttamanna á landinu var hún tilnefnd af íþróttafréttamönnum sem ein af fimm bestu íþróttakonum landsins og er í hópi 10 bestu íþróttamanna landsins óháð kyni.  Það er gríðarlega mikil viðurkenning  að vera í þessum hópi íþróttamanna  og vonum við bara að hún skili sér ofarlega á þennan lista.   
Það er orðið ansi langt síðan Akureyringur er þarna á blaði, allt of langt síðan.
Til þess að halda sér í toppformi og í toppbaráttu innan lands og utan kostar pening.  Afreksstefna Hafdísar einnar hljóðar upp á um það bil þrjár milljónir króna.  Þessa peninga þarf að sækja víða að.  Akureyrarbær hefur lagt afrekssjóð bæjarins í ís á árinu og fær hún ekkert þaðan.  
Í tilefni af þessum frábæra árangri hafa tvö fyrirtæki í bænum lýst því yfir að þau ætla að styrkja Hafdísi til frekari afreka með von um að stuðningur þeirra hjálpi henni að einbeita sér frekar að íþróttinni en fjáröfluninni.  Styrkur þessara fyrirtækja er um það bil ein milljón króna.  Það er von fyrirtækjanna að þetta hjálpi henni og starfsmenn þeirra fái að sjá hana hlaupa og stökkva í Ríó..
[bookmark: _GoBack]Hafdís Sigurðardóttir er íþróttamaður ársins hjá UFA og hefur svo sannarlega unnið fyrir þeim titli, gefum henni nú gott klapp..
